
Astelehena, urtarrilaren 29a
Elkartasuna bilatu
Behin batean herren eta itsu batek topo egin zuten basoan. Biak galduta zeuden eta ez zekiten nondik nora jo. Herrenak ikusmen ona zuen, baina urrats bat eman orduko nekeak jota zegoen. Itsuak ibiltzeko oin onak bazituen ere, argia falta zitzaion aurpegian.

Ondo pentsatu ondoren, biak bat datoz, badakite irtenbiderik onena elkarri laguntzea dela. Herrenak itsuaren oin osasuntsuekin irten daitekeela pentsatuko du eta itsuak, berriz, herrenaren ikusmena erabil dezakeela irteteko.

Esan eta egin. Ados jarri dira. Herrena itsuaren bizkarrera igo eta arriskutik irteteko bidea aurkituko du. Elkar ulertzeari eta ados jartzeari esker lortu dute helburua.

Otoitza

Gure Aita,

Gizakiok dei egiten dizugu.

Etor bedi laster zure salbamen, zuzentasun eta bake-erreinua.

Egin bedi zure nahia lurrean,

Fede berean elkarturik egon gaitezen.

Barkatu ez dakigulako askotan bakeaz jokatzen eta bere alde lan egiten,
Dauzkagun gauza onak elkarren artean banatzen ez dakigulako,

Eta lagundu indarkeriaren eta biolentziaren kateetan ez erortzen.

Asteartea, urtarrilaren 30a
Kolpeka ez

Duela dagoeneko urte batzuk gizon txiki, argal, apal batek protestatzeko eta legeak aldatzeko modu bikaina abiarazi zuen: indarkeriarik eza. Horixe izan zen berak erabili zuen arma bakarra.  

Gandhi zen eta bere herriaren alde eta Indiako desberdintasun handiak kentzearren ahalegindu zen. Bere bizimoduaz eta bere hitzez adierazi nahi zuen konponbide bakarra indarkeriarik gabeko iraultzak ekarri behar zuela.   

Indarkeria oro salatu zuen eta gose-greba eta desobedientzia zibila erabili zituen legeen aurka borrokatzeko, gero horren ondorioak jasan behar izan zituen arren: kartzela, jipoiak, gaixotasuna, nekeak...

1947an hil zuten, bere idealei zintzo eutsi zielako. 

Gaur bere heriotzaren urteurrena gogoratzean, aintzat har dezagun berak erakutsi zigun jokabidea: bakearen a eta indarkeriarik ezarena.
Otoitza

Jesus Jauna, 
Zure Izpirituak bakea ekar dezala gure artera.

Zure Hitzak bizimodu berean batu gaitzala.

Zure Bizi Ogiak mahai berean esertzera gonbida gaitzala.

Zure Sakramentuek zure maitasuna ekar diezagutela.

Zure Aitak guztiak seme-alaba gisa har gaitzala.

Asteazkena, urtarrilaren 31
Guztiok gara beharrezko
Bekaizkeriak jota honela esan zioten esku-oinek sabelari: gure lanaz probetxu ateratzen duzu eta batere lagundu gabe irabaziak jasotzen dituzu. Beraz, bi aukera dituzu, lana aurkitzea edo gosez hiltzea.

Hala, bada, sabela bakarrik utzi zuten eta, denbora askoan janaririk iritsi ez zitzaionez, beroa galduz joan zen eta ahuldu egin zen; sabela ahultzean gainerako kideak ere ahultzen hasi ziren, indarra galtzen joan ziren eta, handik gutxira, hil egin ziren.

Giza gorputzean gertatu zena gizartean ere gertatzen da, kide batzuk beste batzuen zerbitzura bizi dira eta guztiek guztien zerbitzura bizi dira. Inor ez da gai dena bakar-bakarrik egiteko.

Otoitza

Jauna, Zuk denok ezagutzen gaituzu

Eta badakizkizu gure izenak eta deiturak.

Zuk ezagutzen gaituzu eta maitatzen,

Eta pozik zaude gutaz.

Hurbil zaitugu,

Ez gaituzu zure eskutik uzten.

Emaguzu zure argia, aldioro ikus dezagun

Zein bide jarraitu behar dugun,

Zuk eskatzen diguzuna,

Gure senideek eskatzen digutena.

Emaguzu arretaz bizitzea,

Zuk hitz egin nahi diguzunean
Zuri entzuteko gai izan gaitezen.

Osteguna, otsailaren 1a

Jesusekin bat eginik (1)
Eman diet zure berri mundutik bereizi eta eman zenizkidan gizon-emakumeei. Zureak ziren, zuk neuri eman zenizkidan, eta hauek onartu egin dute zure mezua.

Ez dut erregutzen hauen alde bakarrik, baita berauen predikuaren bidez niregan sinetsiko dutenen alde. Egizu guztiak bat izan daitezela. Aita, zu nirekin eta ni zurekin biok bat garen bezala, hauek ere bat izan daitezela gurekin. Horrela, munduak sinetsiko du Zuk bidali nauzula. Zuk eman zenidan aintza bera eman diet nik, bat izan daitezen, gu biok bat garen bezala: ni haiekin bat eta zu nirekin bat (Jn 17, 6. 20-23).

Otoitza

Jesus Jauna,
Askotan ez dugu fruitu onik ematen.

Zure ondoan egon nahi dugu,

Zugandik urrun ezin baitugu fruiturik eman.

Zuri itsatsita egon nahi dugu,

Zure hitzek gure bihotza aldatzea nahi dugu.

Horregatik, ilusioz beterik,

Zugandik hurbil egon nahi dugu,

Hori baita fruitu emateko bide bakarra.

Lagundu gaur leialagoak izaten eta

Zure jarraitzaile hobeak izaten.
Ostirala. Otsailaren 2a

Jesusekin bat eginik (2)
Ni naiz mahatsondoa eta zuek ahienak. Norbait niri itsatsita badago, ni berari bezala, horrek fruitu asko emango du; ni gabe ezin baituzue ezer egin. Niri itsatsirik ez dagoena kanpora botatzen dute, ebaki eta ihartzen den aihena bezalaxe; gero, bildu, sutara bota eta erre egiten dute. Niri itsatsirik bazaudete eta nire irakatsiek zuengan tinko irauten badute, eskatu nahi duzuena eta izango duzue. Honetan azaltzen da nire Aitaren aintza: zuek, nire ikasle izanik, fruitu asko ematean. (Jn 15, 5-8)
Otoitza
Zuk, Jauna, ezagutzen nauzu,

Ongi ezagutzen duzu bizitzari irekitzeko

Dudan gogo bizia.

Ongi ezagutzen duzu egun berri bakoitzean 

Ipintzen dudan itxaropena.

Ongi ezagutzen dituzu nire maitasun desioak.

Baduzu nire ordu tristeen berri,

Besteei ixten natzaienean.

Jauna, 

Emadazu ADOREA neure burua ezagutzeko.

EGIZALETASUNA, ez neu ez beste inor ez engainatzeko.

AUSARDIA zure Hitza bihotz zabalarekin irakurtzeko.

Zure maitasuna nahi dut,

Eta horrela nire bizitzak emango du fruiturik.  

